
Балықтардың жоғары морфологиялық өзгергіштігі және морфоэкологиялық формаларының 

болуына байланысты түрлердің таксономикалық статусы мен олардың филогениясы туралы мәселелер 

әлі де пікірталас тудыруда. Эндемикалық және аборигенді балық түрлерінің жойылуы генетикалық 

ресурстарды басқаруға айтарлықтай әсер етеді, өйткені бұл түрлерді тиімді қорғау мүмкін емес. ДНҚ 

штрих-кодтау арқылы балық түрлерін идентификациялау оларды сақтап қалудың маңызды рөлі болып 

табылады.  

Қабыршақсыз көкбас Gymnodiptychus dybowskii (Kessler, 1874) Алакөл бассейнінің аборигенді 

балық түріне жатады және тек тау өзендерінде ғана мекендейді. 2020-2021 жылдардағы зерттеулерде 

қабыршақсыз көкбас Алакөл бассейніндегі Тентек, Шынжылы, Ырғайты, Тоқты, Қатынсу, Ұржар және 

Қаракқол өзендерінде кездесті. Ғылыми деректерде Еміл өзенінің ихтиофаунасының құрамында да 

болатындығы сипатталған.  

Алакөл бассейніндегі аборигенді балықтардың молекулалық алуантүрлілігін зерттеу мақсатында 

Ұржар өзенінен қабыршақсыз көкбастың 5 данасынан генетикалық сынамалар алынды. Зерттеу кезінде 

митохондриальды ДНҚ (мт ДНҚ) универсалды маркері ретінде I цитохром-с-оксидазаның (COI) 

фрагмент гені таңдалды. Мұнда секвенирленген балықтардың нуклеотидтік тізбегінің ұзындығы 650 

ж.н. болды. Қытайлық ғалымдар Gymnodiptychus dybowskii түрінің толық митогеномы 16657 ж.н. 

құрайтындығын дәлелдеген. 

Талдау барысында Ұржар өзеніндегі қабыршақсыз көкбас популяциясының нуклеотидтік 

тізбектері абсолютті бірдей екендігі анықталды. Алынған нәтижелерді NCBI GenBank мәліметтер 

базасындағы MN422094.1 және HQ235997.1 Іле өзені популяциясымен салыстыру кезінде 

айырмашылықтар байқалды. Neighbor-Joining әдісін пайдалана отырып, филогенетикалық шежіре 

құрастыруда 2 топқа ажырап, Ұржар өзеніндегі Gymnodiptychus dybowskii жеке бір тармаққа топтасты. 

P-distance әдісі бойынша матрицалық анализде эволюциялық арақашықтығы 0.0209 және 0.0242 

көрсетті. Гаплотиптік жүйе арқылы әр популяцияның генетикалық өзгергіштігі анықталып, Ұржар 

өзені басқа географиялық аймақтың гаплотипімен жалпы кластерді қалыптастырмайтыны анықталды. 

мтДНҚ (COI) бойынша құрастырылған филогенетикалық анализ нәтижелері көрсеткендей 

Ұржар өзеніндегі (Алакөл бассейні) қабыршақсыз көкбас Gymnodiptychus dybowskii популяциясы Іле 

өзені (Балқаш бассейні) популяциясынан генетикалық дифференциацияланған. Сонымен қатар, 

генетикалық және географиялық қашықтық матрицалары арасындағы мәндері де олардың аталған 

бассейндерде ұзақ және жеке мекен еткендерін дәлелдейді.  

COI маркері бойынша алынған нуклеотидтік тізбектердің нәтижелері осы аймақтағы 

қабыршақсыз көкбастың барлық даму сатысы мен кезеңдерінде идентификациялауға мүмкіндік береді. 

Алакөл бассейнінің ихтиофаунасын молекулалық зерттеу балықтардың алуантүрлілігі туралы жаңа 

түсінік қалыптастырады және одан әрі дамытуға негіз болады. 

